
R A D U N A N Z A   C U M Ü N E L A 
________________________________________ 

 

90. Protocol dals 13-02-2019 - 20.15 h 

 

 

 

 

Il president cumünel, sar Andrea Gilli, po salüder 39 persunas cun dret da vuscher, v.d. 

6% dal totel da las votantas e dals votants, a la radunanza cumünela illa Seletta da la 

chesa da scoula a Zuoz.  

 

Scu scrutinaduors vegnan numnos e tschernieus per la vart schnestra vers Arpiglia sar 

Hans Berner e sar Roman Grossrieder per la vart dretta vers Albanas e la maisa dal  

cussagl. Il president salüda specielmaing ils duos frers Constant e Giachem Könz e  

gratulescha als giubilers per lur 90evel anniversari. 

 

Las tractandas vegnan acceptedas scu propostas. 

 

 

532 01 Organisaziun da vschinauncha 

 01.C Radunanza cumünela  

 01.D.01 Appruvaziun protocol 

1. Protocol da la radunanza dals 28 november 2018 

In sieus pleds d’introducziun per quista tractanda declera il president cumünel cha’l  

protocol da la radunanza cumünela dals 28 november 2018 es sto publicho vi da la tevla 

naira e sülla pagina d’internet da la vschinauncha dals 4 december 2018 fin als 7 schner 

2019. Scu declaro ill’ultima radunanza haun ils votants e las votantas temp 30 dis düraunt 

il temp da publicaziun per inoltrer eventuels recuors cunter il protocol. Siand cha que nu 

d’eira il cas vela il protocol automaticamaing scu accepto. Il president ingrazcha al chanzlist 

per la cumpiglaziun. 

 

 

533 01 Organisaziun da vschinauncha 

 02.H Votaziuns ed elecziuns 

 02.H.02 Tschernas da Chalandamarz 

2. Propostas per las tschernas da Chalandamarz 2019 

Il president declera cha culla missiva saja gnieu comunicho per che caricas chi’s stu fer 

tschernas da cunferma resp. da rimplazzamaint.  

 

Illa cumischiun da fabrica sto sar Christian Klainguti a disposiziun per ün’ulteriura perioda 

d’uffizi da trais ans. 
 

Illa cumischiun sindicatoria sto sar Gian Reto Rainalter a disposiziun per ün’ulteriura  

perioda d’uffizi da trais ans, zieva ch’el d’eira gnieu tschernieu l’an passo per ün an scu 

rimplazzant da duonna Claudia Holzer.  

 

Pel cussagl cumünel sto sar Romeo Cusini a disposiziun per ün’ulteriura perioda d’uffizi da 

trais ans. Siand cha sar Gian Rudolf Caprez ho ragiunt zieva nouv ans la limitaziun da temp 

per sia carica, stu gnir tschernieu ün nouv cusglier cumünel. Our dal ravuogl da la  

radunanza vain propost duonna Ladina Tarnuzzer scu candidata per la carica da cusgliera 

cumünela per üna perioda d’uffizi da trais ans. 

Inavaunt stu gnir rimplazzo sar Thomas Pinchera, chi d’eira gnieu elet l’an passo scu nouv 

cusglier. Siand ch’el es gnieu tschernieu scu nouv mneder tecnic da la vschinauncha ho el 

stuvieu banduner il cussagl süls 1. december 2018. In quist cas do que dimena üna 

tscherna da rimplazzamaint per duos ans. Our dal ravuogl da la radunanza vain propost 

sar Luis A. Wieser scu candidat per la carica da cusglier cumünel per üna perioda d’uffizi 

da duos ans. 

 

Il president renda attent cha ulteriuras propostas paun gnir inoltredas in scrit fin in  

venderdi, ils 15 favrer 2019 a las 16:00 süll’administraziun cumünela. 

 

534 15 Vias, punts ed ovas 

 15.D Rait da vias (construcziun e mantegnimaint) 

3. Dumanda da credit ill’otezza da frs. 550‘000.00 pel proget 

Foura Chanels 

Il president surdo il pled a sar cusglier Gian Rudolf Caprez chi declera in cuorts pleds il 

proget. La Foura Chanels es üna da las pochas vias e giassas cumünelas i’l minz chi nu es 

auncha gnida saneda. Our da quel motiv prevezza il cussagl da fer la sanaziun da l’infra-

structura e da la salascheda düraunt la prümavaira 2019. Tenor proget vain separeda l’ova 

da la chanalisaziun e quella da meteor, per spargner cuosts cun que cha vain mno main 

ova da cunagir aint illa sarinera. Impü vain la giassa surtratta cun üna salascheda nouva. 

Ils cuosts per la sanaziun s’amuntan a frs. 550'000.00 e sun previs aint il preventiv dal 

quint d’investiziuns 2019. Las lavuors dessan gnir effettuedas zieva Pasqua suot la ba-

chetta da sar indschegner Peter L. Plebani. Siand cha que nu do dumandas our dal ravuogl 

da la radunanza passa il president a la votaziun da la dumanda da credit. La radunanza 

accepta il credit unanimamaing e sainza cuntervuschs. 

 

535 01 Organisaziun da vschinauncha 

 01.C Radunanza cumünela  

 01.C.05 Infurmaziuns 

4. Orientaziuns 

Il president orientescha la radunanza sur dals differents progets chi vegnan pel mumaint 

trattos dal cussagl cumünel. Scu prüm preschainta el il program fich vario dals evenimaints 

da sted, üna sted chi sto suot la glüsch dals duos giubileums 100 ans Lia Rumantscha e 50 

ans Concours Hippique. I’l ram da la planisaziun es da piglier per mauns l’elavuraziun dals 

areals Staziun, Plagnoula e Purtum. A reguard la strategia da svilup da la vschinauncha es 

in elavuraziun il program Zuoz 2025 ed il plan da finanzas per la perioda 2020-2025. Ed in 

connex culla Regiun Malögia vain pondero scu amegldrer il servezzan da la lingia dal bus 

numer 7 illa Plaiv e discuss illa conferenza dals presidents sur da la halla da glatsch, il 

center da dmura Promulins, la sanaziun da la plazza aviatica, l’organisaziun da l‘ospidel e 

la planisaziun regiunela. Eir las varsaquauntas cunvegnas da prestaziun scroudan bainbod 

uschè cha quellas sun da prolungir e da suottametter danouvmaing a la radunanza  

cumünela. 

 

536 01 Organisaziun da vschinauncha 

 01.C Radunanza cumünela  

 01.D.02 Varia 

5. Varia 

Zieva cha nu vain pü dumando il pled ingrazcha il president cumünel a las votantas ed als 

votants per la cumparsa e serra la radunanza a las 20:37 in giavüschand a tuots üna bella 

saira. 

 

 In buna fè 

 il president  l'actuar 


